
Пархута Яраслаў Сільвестравіч (1930 – 1996) – беларускі пісьменнік-краязнаўца. журналіст.

Нарадзіўся 8 сакавіка 1930г. у вёсцы Мілейкі Івацэвіцкага раёна Брэсцкай вобласці ў сялянскай сям'і. Вучыўся на аддзяленні журналістыкі БДУ (1949—1952). З 1952 па 1953 годы знаходзіўся на журналісцкай працы ў Гродзенскай вобласці. З 1953 па 1956 служыў у Савецкай Арміі. З 1956 г. — літсупрацоўнік, загадчык аддзела поразаўскай раённай газеты «Ленінскі шлях», з 1959 г. — намеснік рэдактара ружанскай раённай газеты «Заветы Леніна», з 1961 г. — рэдактар гарадзішчанскай раённай газеты «Советская Родина», з 1962 г. — намеснік рэдактара, загадчык аддзела баранавіцкай міжраённай газеты «Знамя коммунизма», з 1965 г. — старшы рэдактар Брэсцкай студыі тэлебачання, у 1965—1969 гг. — загадчык аддзела, намеснік рэдактара маларыцкай раённай газеты «Сельскае жыццё». У 1973 г. скончыў Вышэйшую партыйную школу пры ЦК КПБ у Мінску. У 1973—1977 гг. працаваў намеснікам рэдактара, рэдактарам аддзела часопіса «Вожык», у 1978—1982 гг. — рэдактарам аддзела часопіса «Родная прырода». Член Саюза пісьменнікаў СССР з 1982 г.
У друку выступае з 1946 г. Першы верш апублікаваў у 1949 г. (брэсцкая абласная газета «Заря»). Аўтар вершаваных казак «Казка зялёнай дубровы» (1960), «Перапёлачка» (1979), кніг прозы «Ты пайшла ў сонца» (1973), «Мудрая цялушка» (1976), «Там, дзе жыве Юлька» (1978), «Жаваранак над полем» (1985), «Зямля бацькоў нашых» (1988), «Пад высокім сонцам» (1988), «Дарогамі надзеі і трывог» (1989).
Яраслаў Пархута пехатой абышоў усю Беларусь. Вынікам гэтых падарожжаў з’явілася кніга нарысаў “Зямля бацькоў нашых”, за якую ў 1992 годзе ён атрымаў Дзяржаўную прэмію Беларусі імя Кастуся Каліноўскага. 
У выніку свайго першага захаду на Палессе творцам быў напісаны нарыс “Граніт Палесся”. Адметнасць будовы нарысаў, сабраных у кнізе “Зямля бацькоў нашых”, заключаецца ў тым, што адразу пасля назвы змяшчаецца пералік праблемаў, якія складуць змест твора. “Мікашэвічы. Няўлоўны Муха-Міхальскі. Справаздача доктара. Першы партызанскі атрад. Рызыкуючы жыццём. Лёс вёскі Ленін. Прыгоды дзеда Панаса. У Еўропе няма роўных” — вось кола пытанняў, якія раскрываюцца ў нарысе “Граніт Палесся”. Як бачым, пра незвычайныя паклады граніту, пра дзейнасць аднайменнага магутнага вытворчага аб’яднання гаворыцца толькі ў самым канцы і то ў сувязі з незвычайнымі прыгодамі дзеда Панаса. Яраслава Пархуту цікавяць даўнія падзеі, якія адбываліся ў Мікашэвічах і яго ваколіцах, і тыя, што звязаны з партызанскім змаганнем у пачатку 1920-х гадоў і ў час Вялікай Айчыннай вайны. Пісьменніка хвалююць прадпрымальныя, а таксама гераічныя асобы, якія былі непасрэднымі ўдзельнікамі гісторыі краю: будаўнікі Палескай чыгункі, прадпрымальнікі Агаркаў і Чунеў, герой грамадзянскай вайны няўлоўны Муха-Міхальскі (Кірыла Арлоўскі), арганізатар партызанскага атрада Васіль Корж, кінамеханік з Мікашэвічаў Іван Канапацкі, які ўзарваў кінатэатр разам з нямецкімі карнікамі, браты Цубы. Нарыс “Граніт Палесся” пабудаваны на кантрасце, на параўнанні мінулага і сучаснага. На думку пісьменніка, першае не знікла бясследна. Яно жыве ў сучасным, напамінаючы пра ўчарашні дзень, але найчасцей яно трансфармуецца ў новай яве.

Аповесць “Адзінец”, у аснову якой пакладзена трагічная гісторыя жыхара в. Бастынь Івана Васільевіча Бушылы, пісалася, па сведчанні аўтара, са студзеня па ліпень 1990 года. Сюжэтную аснову твора “Адзінец” складае расказ Івана Бушылы пра сваё жыццё, чаму і як ён стаў адзінцом, як яму ўдалося выжыць у лесе на працягу 42 гадоў. Івану Бушыла ўвесь час даводзілася хавацца, мяняць месца пражывання, бо за ім вялося сапраўднае паляванне, каб злавіць, арыштаваць і засудзіць на доўгія-доўгія гады. Яраслаў Пархута не аднойчы наведваўся да свайго героя на яго радзіму ў час працы над творам, сустракаўся і пазней, калі аповесць была ўжо закончана. Аповесць стракаціць такімі найменнямі, як Лунінец, Вялута, Замошша, Бастынь, Белае і Чорнае азёры, рэчка Цна, згадваюцца назовы балотаў, урочышчаў, лясных масіваў: Бор, Хралёва, Задне, Камлашня і інш.

